
DEDDF GWASANAETHAU CYMDEITHASOL A LLESIANT (CYMRU)
TAFLEN
Llesiant
1 Cyflwyniad
Mae llesiant yn sail i holl system gofal a chymorth, gan gysylltu drwodd at y swyddogaeth y gall ymyriad cynnar ac atal ei chwarae mewn hybu llesiant, i’r modd y gellir grymuso pobl drwy wybodaeth, cyngor a chymorth a thrwy gymryd rhan mewn dylunio a rhedeg gwasanaethau.
Mae Adran 5 y Ddeddf yn ei gwneud yn ofynnol i unrhyw berson sy’n arfer unrhyw swyddogaethau dan y Ddeddf geisio hybu lles pobl sydd angen gofal a chymorth a gofalwyr sydd angen cefnogaeth. Cyfeirir at hyn fel ‘y ddyletswydd llesiant’ ac mae’r ddyletswydd drosfwaol hon yn berthnasol i’r holl bersonau a chyrff sy’n arfer swyddogaethau dan y Ddeddf, gan gynnwys Gweinidogion Cymru, awdurdodau lleol, byrddau iechyd ac asiantaethau statudol eraill.
Mae’r ddyletswydd llesiant yn berthnasol ym mhob achos pan fydd awdurdod lleol yn cyflawni swyddogaeth gofal a chymorth, neu’n gwneud penderfyniad mewn perthynas ag unigolyn. Mae’r un mor berthnasol i bobl ag anghenion gofal a chymorth ag i ofalwyr ag anghenion cefnogaeth. 

Er mwyn cyflawni’r ddyletswydd hon, rhaid i’r cyfrifoldeb am lesiant gael ei rannu gyda’r bobl sydd angen gofal a chymorth, a gofalwyr sydd angen cefnogaeth. Rhaid i bersonau sy’n arfer swyddogaethau dan y Ddeddf rymuso pobl i gyfrannu i sicrhau eu llesiant eu hunain â’r lefel briodol o gymorth a gwasanaeth. Ni all asiantaethau a sefydliadau sicrhau canlyniad llesiant i berson, ond gallant ei gynorthwyo i sicrhau’r canlyniad hwnnw. Bydd gweithio mewn partneriaeth gyda phobl yn allweddol i sicrhau eu llesiant ac atal anghenion pobl am ofal a chymorth rhag datblygu.

2 Diffiniad o Lesiant
Mae’r Ddeddf yn diffinio llesiant fel yn ymwneud â’r wyth maes canlynol yn enwedig mewn perthynas â phobl sydd angen gofal a chymorth a gofalwyr sydd angen cefnogaeth:

a) iechyd corfforol a meddyliol a llesiant emosiynol

b) amddiffyniad rhag camdriniaeth ac esgeulustod

c) addysg, hyfforddiant ac adloniant

d) perthnasoedd domestig, teuluol a phersonol

e) cyfraniad a wnaed i gymdeithas
f) sicrhau hawliau a haeddiannau
g) llesiant cymdeithasol ac economaidd

h) lle byw addas
Mewn perthynas â phlentyn, mae llesiant hefyd yn cynnwys:
a) datblygiad corfforol, deallusol, emosiynol, cymdeithasol ac o ran ymddygiad.

b) lles fel y mae’r gair hwnnw yn cael ei ddehongli i ddibenion Deddf Plant 1989
Mewn perthynas ag oedolyn, mae llesiant hefyd yn cynnwys:

a) rheolaeth dros fywyd o ddydd i ddydd
b) cymryd rhan mewn gwaith
3 Hybu Llesiant
Gellwch hybu llesiant person mewn llawer o ffyrdd. Mae llesiant yn golygu pethau gwahanol i wahanol bobl ac felly bydd ar unigolion eisiau cyflawni deilliannau llesiant sy’n bersonol iddynt hwy a’u hamgylchiadau unigol hwy. Nid oes un dull pendant - rhaid i awdurdodau lleol ystyried deilliannau llesiant personol pobl a chydgynhyrchu’r datrysiadau gyda’r bobl eu hunain. 
Dylech ystyried pob achos yn ôl ei deilyngdod ei hun, ystyried yr hyn y mae ar y person eisiau ei gyflawni a sut y gall y camau yr ydych chi’n eu cymryd effeithio ar lesiant yr unigolyn mewn perthynas â’r diffiniad o lesiant. Yn ystod y broses asesu, er enghraifft, dylai’r aseswr ystyried yn benodol yr agweddau ar lesiant sydd fwyaf perthnasol i’r unigolyn dan sylw, ac asesu sut y mae ei anghenion yn effeithio arnynt. 
Mae’r ddyletswydd i hybu llesiant yn cynnwys gwneud hynny i bobl nad oes ganddynt anghenion sy’n cwrdd â’r meini prawf cymhwystra, ond sydd ag anghenion gofal a chymorth y gellir efallai eu bodloni mewn ffyrdd eraill, er enghraifft, drwy roi gwybodaeth, cyngor a chymorth neu drwy wasanaethau atal.
Er bod pob agwedd ar lesiant yn y diffiniad uchod yr un mor bwysig â’i gilydd, mae’n debygol y bydd rhai agweddau ar lesiant yn fwy perthnasol i un person nag i un arall. Dylai awdurdodau lleol fabwysiadu dull hyblyg sy’n caniatáu iddynt ganolbwyntio ar yr agweddau ar lesiant sy’n cyfrif fwyaf i’r unigolyn dan sylw.
Er bod y ddyletswydd llesiant yn berthnasol yn benodol pan fydd ymarferwr yn cyflawni swyddogaeth gofal a chymorth mewn perthynas ag unigolyn, dylai’r awdurdod lleol neu’r bwrdd iechyd lleol (neu asiantaeth statudol arall) hefyd ystyried y ddyletswydd pan fydd yn ymgymryd â swyddogaethau strategol, ehangach, megis cynnal asesiad o’r boblogaeth.

